
tanja ia pada itoe pengawe jang sekarang ini sedeng menoelis boekoe.

„Ia engga ada bilang satoe apa. Hala lin taoein lebi baek. Mana dia berdoewa taoe doedoek di sini dari pagi sampe soreh?“

„Owee soeda bilang tadi, ada satoe perkara jang perloe didamiken," kata lagi Hoaij-wan. „Soedalah, kaloe ia engga dateng lagi owee nanti poetoesin sendiri, sebab ini perkara engga boleh toenggoe-menoenggoe.“

„Lin berdami sama dia djoega pertjoema, pengabisannja tentoe dia soeroe lin djoega jang oeroes samoeanja. Orang samoea djoega taoe, kaloe boekan lin ada di sini, masa bisa ada seperti sekarang? Dan lagi. . . . . . . . . ..“

„Hala soedalah ko Tjong-tit, boeat apa bitjara begitoe. Bolehnja heran soeka banjak moeloet; owee toh engga tanja lebi dari Kek-soen dan Kek-hoaij maoe dateng lagi atawa kaga.“

Pengawe itoe tarik moeka djengah lantaran omongannja soeda tida ditrima baek, tapi dengen tida menjaoet barang sapata ia toendoek menoelis seperti tida ada kadjadian soeatoe apa.

Meliat jang dampratannja ada ditrima oleh Tjong-tit dengen tida sedikit dilawan, Hoaij-wan lantas balik merasa, jang ia ada berlakoe meliwatken watas. Laloe ia tjari satoe lantaran boeat bitjara, kamoedian ia berkata :

